
Numri i lëndës: 2019:111181 

Datë: 15.02.2024 

Numri i dokumentit:     05336304 

 

 

PKR.nr.134/19                                                                   

NË EMËR TË POPULLIT 

 

GJYKATA THEMELORE NË PRISHTINË - DEPARTAMENTI PËR KRIME TË RËNDA, në 

përbërje nga Kryetarja e trupit gjykues – gjyqtarja Fatime Dërmaku, me zyrtaren ligjore Tringë 

Zogaj, në çështjen penale kundër të pandehurës Z.L, për  veprën penale Blerja, posedimi, 

shpërndarja dhe shitja e paautorizuar e narkotikëve, substancave psikotrope dhe analoge nga neni 

273 par.1 lidhur me nenin 281 par.1 nën par. 1.8 të Kodit Penal të Republikës së Kosovës 

(KPRK-së), e akuzuar sipas aktakuzës së Prokurorisë Themelore në Prishtinë - Departamenti për 

Krime të Rënda PP/I-nr.299/18, të datës 23.05.2019, pas mbajtjes së shqyrtimit fillestar të hapur 

për publikun, më datë 09.02.2024, në prani të Prokurores së Shtetit Besa Limani, të pandehurës 

Z.L, me mbrojtësin sipas detyrës zyrtare av. V.R, më datë 13.02.2024 shpalli, ndërsa me datë 

14.02.2024, me shkrim e përpiloi këtë; 

 

A K T GJ Y K I M 

 

E pandehura Z.L, e lindur me datë ... në ..., ku edhe jeton, në rrugën “...”, e papunë, e gjendjes 

së dobët ekonomike, shfrytëzon pension invalidor, me nr. personal ..., shqiptare, shtetase e 

Republikës së Kosovës. 

 

ËSHTË FAJTORE 

 

Sepse, 

 

Me datë 24.09.2017, rreth orës 12:25, në Qendrën Korrektuese në Lipjan, e pandehura Z.L, pa 

autorizim ka poseduar narkotikë, substanca psikotrope apo analoge, me qëllim të shpërndarjes 

brenda institucionit korrektues, në atë mënyrë që pasi kishte shkuar në Qendrën Korrektuese në 

Lipjan për ta vizituar djalin e saj L.L, i cili ishte në vuajtje dënimi, gjatë kontrollit nga ana e 

zyrtares së Qendrës Korrektuese në Lipjan – dëshmitares F.L – M, në trupin e të pandehurës Z.L, 

ka gjetur një qese të vogël me substancë narkotike të pandehurës Z.L ka gjetur një qese të vogël 

me substancë narkotike të llojit marihuanë, e cila ishte e mbështjellur me çamçakëz, me peshë 

1.19 gram, që pas ekspertimit ka rezultuar se përmban Kanabis (Marihuanë). 

 

Me këtë e pandehura Z.L ka kryer veprën penale Blerja, posedimi, shpërndarja dhe shitja e 

paautorizuar e narkotikëve, substancave psikotrope dhe analoge nga neni 273 par.1 lidhur me 

nenin 281 par.1 nënpar. 1.8 të KPRK-së. 

Andaj, gjykata në bazë të dispozitës së lartë përmendur dhe neneve 2, 4, 7, 17, 21, 31, 38, 42, 

43, 69, 70 të KPRK-së dhe neneve 242, 364 të KPPRK-së, të akuzuarën Z.L, 

 

E GJYKON 

 

I. Më dënim me burgim në kohëzgjatje prej 2 (dy) vite dhe dënim me gjobë në shumën prej 

300,00 (treqind) € (euro), të cilat dënime nuk do të ekzekutohen nëse në kohëzgjatje prej një (2) 

viteve, nga kur ky Aktgjykim të bëhet i plotfuqishëm, nuk kryen vepër të re penale. 

 

II. Në rast të revokimit të dënimit, nëse dënimi me gjobë nuk mund të ekzekutohet, Gjykata të 

njëjtin do ta ekzekutoj duke i caktuar nga 1 (një) ditë burgimi për 20 (njëzet) € (euro) të gjobës. 

 

III. Konform nenit 452 par.4 të KPRK-së, e pandehura Z.L, lirohet nga pagesa e shpenzimeve  

të procedurës penale.   

 

IV.   Konform nenit 276 par.1 dhe par.2, pika 2.4 të KPPRK-së, konfiskohet substanca narkotike 

e llojit marihuanë  me peshë të përgjithshme (1.19 gram). 

 

A r s y e t i m 

 

Rrjedha e procedurës penale dhe deklarimet e palëve  

Prokuroria Themelore në Prishtinë - Departamenti për Krime të Rënda, ka paraqitur aktakuzën 

PP/I-nr.299/18, të datës 23.05.2019, kundër të pandehurës Z.L, për  veprën penale Blerja, 

posedimi, shpërndarja dhe shitja e paautorizuar e narkotikëve, substancave psikotrope dhe 

analoge nga neni 273 par.1 lidhur me nenin 281 par.1 nën par. 1.8 të Kodit Penal të Republikës 

së Kosovës (KPRK-së). 

 

Gjykata ka mbajtur shqyrtimin fillestar me datë 09.02.2024, ku kanë prezantuar Prokurorja e  

Shtetit Besa Limani, e pandehura Z.L, me mbrojtësin sipas detyrës zyrtare av. V.R. 

 

Pas leximit të aktakuzës, Gjykata pasi e ka njoftuar të pandehurën lidhur me pasojat dhe benefitet 

e pranimit të fajësisë dhe pas konsultimit të mjaftueshëm me mbrojtësin e saj, i ka dhënë 

mundësinë të deklarohet për fajësinë, ku e pandehura Z.L ka pranuar fajësinë për veprën penale 

Blerja, posedimi, shpërndarja dhe shitja e paautorizuar e narkotikëve, substancave psikotrope 

dhe analoge nga neni 273 par.1 lidhur me nenin 281 par.1 nën par. 1.8 të KPRK-së, duke shtuar 

se ka gabuar dhe se i kërkon falje Gjykatës pasi që kjo është hera e parë që ka rënë ndesh me 

ligjin.  

 

Gjykata ka marrë mendimin e Prokurores së Shtetit lidhur me pranimin e fajësisë nga ana e të 

pandehurës Z.L, e cila ka deklaruar se e pranon pranimin e fajësisë, pasi ky pranim është bërë në 

bazë të ligjit, pas njoftimit të së njëjtës lidhur me pasojat lidhur me pranimin e fajësisë dhe se ky 

pranim është në përputhje të plotë me faktet dhe provat e lëndës, andaj i ka propozuar gjykatës 

që gjatë matjes së dënimit të marrë parasysh pranimin e fajësisë nga ana e saj, si dhe rrethanat e 

tjera të parapara sipas ligjit. 

Mbrojtësi i të akuzuarës Z.L, av.V.R, lidhur me pranimin e fajësisë së të pandehurës, ka deklaruar 

se pajtohet me pranimin e fajësisë nga ana e të pandehurës Z.L, duke theksuar se Gjykata me 

rastin e caktimit të dënimit ndaj të pandehurës të marrë parasysh si rrethanë lehtësuese faktin se 

ajo është person me aftësi të kufizuara, gjë që e ka provuar edhe me librezën për realizimin e të 

drejtës në pension invalidor dhe aftësitë e saj psikike me rastin e veprimeve të ndërmarra kanë 

qenë të kufizuara.  

 

 

Vlerësimi i pranimit të fajësisë 

Gjykata pas pranimit të fajësisë nga ana e të akuzuarës dhe marrjes së mendimit nga ana e 

Prokurores së Shtetit dhe deklarimit të mbrojtësit të të pandehurës, ka vlerësuar se pranimi i 

fajësisë është bërë në bazë të nenit 242 të KPPRK-së, duke gjetur se pranimi i fajësisë është i 

plotë dhe në harmoni me provat që gjenden në shkresat e lëndës, po ashtu pranimi i fajësisë është 

bërë në mënyrë vullnetare dhe pa imponim,  duke qenë e njoftuar me benefitet dhe pasojat e 

pranimit të fajësisë, po ashtu gjykata ka vlerësuar se aktakuza nuk përmban shkelje ligjore apo 

gabime faktike dhe me aktvendim ka aprovuar pranimin e fajësisë nga ana e të pandehurës. 

 

Vendimi për shpalljen fajtor 

Gjykata nga të lartcekurat ka vendosur që të pandehurën ta shpall fajtore për veprën penale 

Blerja, posedimi, shpërndarja dhe shitja e paautorizuar e narkotikëve, substancave psikotrope 

dhe analoge nga neni 273 par.1 lidhur me nenin 281 par.1 nën par. 1.8 të KPRK-së dhe e ka 

gjykuar sikurse në dispozitiv të këtij aktgjykimi, pasi që gjeti se e njëjta është penalisht 

përgjegjëse dhe se nuk ekzistojnë rrethana të cilat e përjashtojnë përgjegjësinë penale të të 

pandehurës dhe se në veprimet e saj manifestohen të gjitha elementet subjektive dhe objektive 

të kësaj vepre penale.  

 

Rrethanat që janë marrë për bazë me rastin e shqiptimit të dënimit (individualizimi i dënimit) 

Me rastin e matjes së llojit dhe lartësisë së dënimit gjykata në kuptim të nenit 69 dhe 70 të KPRK-

së, ka vlerësuar të gjitha rrethanat lehtësuese dhe rënduese të cilat kanë ndikuar në caktimin, 

llojin dhe lartësinë e dënimit. 

 

Gjykata si rrethanë lehtësuese ka gjetur se e pandehura e ka pranuar fajësinë në fazë të hershme 

të procedurës, pendimin dhe keqardhjen e shprehur. Ndërsa, rrethana rënduese gjykata nuk ka 

gjetur. 

 

Gjykata po ashtu ka vlerësuar se dënimi i shqiptuar si në dispozitiv të këtij aktgjykimi, është në 

proporcion me peshën e veprës penale, rrezikshmërinë shoqërore dhe karakteristikat personale 

të të akuzuarës dhe se edhe me dënimin e shqiptuar, mjaftueshëm do të ndikoj në risocializimin 

dhe në riedukimin e të akuzuarës. Po ashtu ky dënim do të ndikoj edhe në aspektin e preventivës 

gjenerale që t’i ndaloj të tjerët në kryerjen e veprave penale dhe mjaftueshëm do të shpreh 

gjykimin shoqëror për veprën penale të kryer e kështu duke ngritur vetëdijen në respektimin e 

ligjit për çka është edhe qëllimi i dënimit konform nenit 38 të KPRK-së.  

Vendimi mbi konfiskim 

 

Vendimi për konfiskimin e substancës narkotike e llojit marihuanë me peshë (1.19 gram), është 

marr konform dispozitës ligjore, nenit 276 par.1 dhe par.2, pika 2.4 të KPPRK-së. 

 

Shpenzimet e procedurës  

 

Konform nenit 452 par.4 të KPRK-së, Gjykata e liroi të pandehurën nga pagës e shpenzimeve të 

procedurës penale, të përcaktuara nga neni 449, paragrafit 2, nën-paragrafët 2.1 deri në 2.6, dhe 

nën-paragrafit 2.9 të këtij Kodi, ngase pagesa e tyre do të rrezikonte gjendjen materiale të të 

pandehurës ose të personave që ajo detyrohet t’i mbështesë materialisht, pasi siç ka deklaruar 

ajo në seancë, bashkëshorti i saj është i sëmur dhe ajo duhet të kujdeset edhe për të, si dhe duke 

pasur parasysh faktin se e njëjta është në skemën e pensionit invalidor, e të cilën e dëshmoi me 

librezën, me të cilën vërtetohet se e realizon pensionin invalidor, e cila edhe është në emër saj. 

Ndërsa, për shpenzimet për programin për kompensimin e viktimave të krimit është marr 

konform nenit 36 par.3 nënpar.3.1 të Ligjit Nr. 08/L-109 për Kompensimin e Viktimave të 

Krimit.  

 

Nga se u tha më lartë u vendos si në dispozitiv të këtij aktgjykimi. 

 

GJYKATATHEMELORE NË PRISHTINË 

Departamenti për Krime të Rënda 

                                                       PKR.nr.134/2019, datë: 14.02.2024 

 

Zyrtarja ligjore                                                                  Kryetarja e trupit gjykues - gjyqtarja, 

Tringë Zogaj Fatime Dermaku 

 

__________________________ 

 

KËSHILLË JURIDIKE: Kundër këtij aktgjykimi është e lejuar ankesa në afat prej 30 (tridhjetë) 

ditëve nga koha e pranimit të të njëjtit, Gjykatës së Apelit në Prishtinë, nëpërmjet kësaj Gjykate 

Themelore.



 

REPUBLIKA E KOSOVËS / REPUBLIKA KOSOVA 
 

GJYKATA THEMELORE PRISHTINE 

